Cwch aeth ar goll: Stori gyda symudiadau a neges bwysig am Dduw.
(Cofiwch addasu’r dafodiaith a’r eirfa i siwtio’ch ardal a’ch cynulleidfa)
Darlleniad addas: Y ddafad aeth ar goll: Luc 15:1-8
I ddechrau dysgwch y symudiadau syml yma i’ch cynulleidfa:-
Symudiadau: 

Glaw ysgafn – tapio bysedd yn ysgafn  ar y gadair neu ar lawr.

Glaw trwm - tapio bysedd yn drwm ar y gadair neu ar lawr.

Gwynt: ysgafn a chryf: chwythu’n ysgafn/ chwythu’r gryf

Dail: chwifio darn o bapur yn yr awyr, neu os dych chi mewn capel/eglwys siglo tudalennau‘r llyfr emynau.
Bydd disgwyl iddyn nhw wneud y sŵn a’r symudiadau ar yr amseroedd cywir yn ystod y stori.

...............

Rydyn ni’n cael lot o law yng Nghymru. Glaw ysgafn a glaw trwm. Weithiau rydyn ni’n cael glaw trwm iawn. Weithiau mae hi’n stormus ac mae’r gwynt yn chwythu’n gryf. Mae’r dail yn disgyn o’r coed a’r gwynt yn eu chwythu o le i le. [Da iawn am wneud y symudiadau!]

Dw i am ddweud hanes bachgen wrthych chi heddiw – roedd o’n  byw wrth ymyl y môr.
Wrth gerdded ar hyd y traeth roedd o’n aml yn dod ar draws ddarnau o bren wedi eu gadael ar y tywod gan y tonnau. Fyddai’r bachgen wrth ei fodd yn cerfio’r darnau o bren i mewn i longau bach. Un diwrnod daeth ar draws darn arbennig o bren a dwedodd wrtho’i hun, “Fe wna i’r cwch orau erioed allan o’r darn pren yma.’

Fe dreuliodd y bachgen wythnosau, misoedd i ddweud y gwir, yn cerfio cwch arbennig allan o’r darn pren. Yn ystod y Gaeaf pan oedd y glaw trwm yn disgyn roedd o wrthi yn ei lofft yn cerfio’r cwch. Yn y Gwanwyn pan oedd glaw ysgafn yn disgyn roedd o wrthi yn ei lofft yn cerfio’r cwch. Yn yr Haf (!) pan oedd glaw trwm iawn yn disgyn ac yntau’n methu mynd allan i chwarae roedd o’n gweithio ar y cwch.

Bob munud sbâr roedd ganddo, ar ôl ysgol neu ar ddydd Sadwrn fe fyddai ei fam a’i dad yn ei weld o’n cerfio cwch bach allan o’r pren.

Roedd y bachgen mor hapus. Roedd o wrth ei fodd yn treulio amser yn cerfio’r cwch. Ac o’r diwedd roedd o wedi gorffen! Roedd y gwynt wedi chwythu’ r dail i gyd oddi ar y coed erbyn hyn.

Peintiodd y cwch a rhoi ‘farnish’ arno. Wel! Roedd o mor falch o’r cwch bach hardd.

Clymodd y bachgen linyn (rhaff) i’r cwch, ac aeth i lawr i lan y môr. Cerddodd ryw faint o ffordd i mewn i’r dŵr, a gosododd y cwch ar y tonnau. 
Ond, mi roedd y gwynt yn chwythu, gwynt ysgafn i gychwyn; ond yn sydyn dyma’r gwynt yn cryfhau, a chryfhau. Daeth ton enfawr a tharo yn erbyn y bachgen a’r cwch, disgynnodd y bachgen i’r dŵr, a chollodd afael yn y cwch. Roedd y gwynt mor gryf fel i’r cwch ddiflannu’n sydyn iawn.
Druan ohono! Aeth adre yn crio.

Aeth wythnosau a misoedd heibio. Roedd y gwynt dal i chwythu a’r glaw yn dal i ddisgyn. Ac er i amser fynd heibio, roedd y bachgen druan yn meddwl o hyd am y cwch aeth ar goll.

Un diwrnod tra’n cerdded heibio siop yn y dref gwelodd ei gwch yn y ffenest, ar werth am £35! Rhedodd i mewn i’r siop a dweud wrth y dyn tu ôl i’r cowntar, “Fi sy biau’r cwch sy yn y ffenest! Fi wnaeth adeiladu’r cwch...fi greodd y cwch! Dw i eisiau hi’n ôl plîs!”
“Sori”, atebodd y dyn. “Dw i wedi talu arian am y cwch yna. Daeth rhywun yma ychydig o wythnosau’n ôl a’i gwerthu hi i mi. Fe gei di’r cwch, mi wna i ei gadw ar un ochr i ti, ond bydd rhaid i ti dalu’r pris - £35.”
Rhedodd y bachgen adre a dweud yr hanes wrth ei dad a’i fam. Gweithiodd yn galed am wythnosau i hel y pres i brynu’r cwch yn ôl. O’r diwedd roedd ganddo ddigon ac aeth â’r £35 i ddyn y siop. Roedd o mor hapus pan ddaliodd y cwch unwaith eto yn ei ddwylo! 
——————————-
Mae’n stori dda – ond mae yna ystyr sbesial i’r stori hefyd. Iesu ydy’r bachgen, a ti, chi a fi, ydy’r cwch.  Iesu’n gwnaeth ni, a’n caru ni, ond fe grwydron ni i ffwrdd oddi wrth Iesu. Fe aethon ni yn bell iawn a dweud y gwir,  a throi ein cefnau ar Dduw ac ar Iesu. 

Rydyn ni ar goll – yn bell iawn oddi wrth Iesu.

Ond, mae Iesu bob amser yn chwilio amdano ni. Pan rydyn ni’n troi at Iesu, a dweud ein bod ni’n credu ynddo fo mae o mor hapus! Roedd o’n fodlon talu pris uchel iawn i wneud pethau’n iawn unwaith ac am byth rhyngon ni a Duw – fe dalodd y bachgen yn y stori £35, ond fe dalodd Iesu gyda’i fywyd, wrth farw ar y groes, er mwyn i ni gael dechrau newydd hefo Duw.
Efallai eich bod chi’n meddwl bod y bachgen wedi bod yn flêr (yn esgeulus) yn colli’r cwch yn y môr. Efallai eich bod chi’n meddwl y dylai o wedi bod yn fwy gofalus. Tybed ydy Duw yn flêr – ai dyna pam mae o’n colli pobl?
Naci siŵr. Ein rybish ni: dweud celwydd, colli tymer, bod yn gas, twyllo, peidio gwrando, peidio helpu...yr holl rybish (neu bechodau) yn ein bywydau ni sy’n dod rhyngon ni a Duw. 
Mae Iesu eisiau i ni fyw fel ffrindiau iddo – gadewch i ni gau ein llygaid a gweddïo: 

Ein Tad, diolch i Ti am ddanfon Iesu i’r byd. Diolch mai Ef ydy’r bugail da sy’n gofalu am ei bobl. Diolch ei fod wedi talu’r pris wrth farw ar y groes er mwyn i bob un ohonon ni sy’n troi ato gael cyfle i fwynhau bywyd newydd gyda Ti, ein Tad nefol. Helpa ni i weddïo, helpa ni i droi atat ti, a nertha ni i fyw ein bywydau i dy blesio Di. Amen.
Addasiad GJenkins o stori a draddodwyd gan Alun Tudur, Tachwedd 2012 yn ‘Joio gyda Iesu’ yn Bethania, Tymbl. Roedd Alun ei hun wedi addasu’r stori ar ôl ei darllen yn rhywle!

